
ГІСТАРЫЯГРАФІЯ НЯСВІЖСКАЙ АРДЫНАЦЫІ 
РАДЗІВІЛАЎ

HISTORIOGRAPHY OF THE NIASVIZH FEE TAIL  
OF RADZIWIŁŁ FAMILY

Артыкул прысвечаны агляду беларускай і замежнай гістарыяграфіі нясвіжскай 
ардынацыі князёў Радзівілаў. Асаблівая ўвага надаецца навейшым публікацыям, 
якія на падставе шырокага кола архіўных крыніц падрабязна аналізуюць гаспадар-
чы стан маёнткаў, карціну сямейнага жыцця Радзівілаў, грамадскае жыццё рэгіёна, 

спецыфіку радзівілаўскага патраната і мецэнатства. Разглядаецца шэраг малавядомых 
гістарычных прац. Аўтар звяртае ўвагу на тое, што ў даследаваннях назіраецца рух 
да міждысцыплінарнасці і вывучэння паўсядзённага жыцця. 

Ключавыя словы: Радзівілы; гістарыяграфія; ардынацыя; Нясвіж. 

The article deals with a review of Belarusian and foreign historiography of Niasvizh fee tail 
of the Radziwiłłs. Special attention is paid to the newest publications, which provide a detailed 
analysis of the household conditions of the estates, scenes of the Radzilwłłs’ family life, social life 
of the region, peculiarities of the Radziwiłłs’ patronage and patronship of arts, based on a wide 
range of archive sources. The article reviews a number of little-known historical investigations. 
The author pays attention that in the research there are tendencies to transdisciplinarity and the 
study of everyday life. 

Key words: the Radziwiłłs; historiography; fee tail; Niasvizh. 

Нясвіжская ардынацыя стала адным з першых буйных зямельных 
уладанняў у Рэчы Паспалітай, у якіх прынцып фідэікаміса замацоўваў ва 
ўладанні сям’і непадзельную і неадчужальную маёмасць. Паколькі сядзібы 
ў складзе ардынацыі нельга было прадаць, то агромністы масіў маёнткаў 
з’яўляўся ўстойлівай тэрытарыяльнай адзінкай на працягу некалькіх 
стагоддзяў.

Часам стварэння трох першых ардынацый князёў Радзівілаў (нясвіжская, 
клецкая, алыцкая) лічыцца 1586 год, так як дамова братоў Радзівілаў была 
замацавана каралеўскім подпісам 10 снежня 1586 г. Аднак канчаткова юры-
дычнае прызнанне нясвіжскай ардынацыі адбылося на ардынарным сой-
ме, які праходзіў з 6 сакавіка па 23 красавіка 1589 г. у Варшаве. Існаванне 
нясвіжскай ардынацыі было спынена 13 ліпеня 1939 г. у сувязі з законам 
аб ліквідацыі ардынацый у ІІ Рэчы Паспалітай, а 17 верасня 1939 г. апошнi 
сямнаццаты нясвіжскі ардынат страціў кантроль над сваімі маёнткамі.

Часовы адрэзак існавання нясвіжскай ардынацыі (1586–1939) умяш-
чае некалькі гістарычных эпох, а захаванне нясвіжскай ардынацыі юры-
дычна было пацверджана ў Рэчы Паспалітай, Расійскай імперыі і ІІ Рэчы 
Паспалітай. У сувязі з тым, што нясвіжскія ардынаты з’яўляліся буйнымі 
мецэнатамі, палітычнымі і ваеннымі дзеячамі, а іх прамысловыя і сельска-
гаспадарчыя прадпрыемствы з’яўляліся аднымі з самых вялікіх у рэгіёне, 
існуе даволі грунтоўная гістарыяграфія нясвіжскай ардынацыі. Можна вы-
лучыць тры асноўныя катэгорыі навуковых даследаванняў:

• прысвечана непасрэдна прадстаўнікам роду Радзівілаў, нясвіжскім  
ардынатам, іх жонкам і бліжэйшыму атачэнню;

• закранае пытанні сацыяльна-эканамічнай дзейнасці і адносін на 
тэрыторыі нясвіжскай ардынацыі;

• асвятляе гісторыю культуры і мастацтва.
Вывучэнню роду Радзівілаў у сучаснай беларускай і ўкраінскай 

гістарыяграфіі прысвечаны артыкул В. Кахновіча [1]. Польская 
гістарыяграфія праблемы з’яўлення роду Радзівілаў на палітычнай арэ-
не Вялікага Княства Літоўскага разглядалася М. Антаневічам [2]. Агляд 
нямецкамоўных і польскамоўных крыніц зрабіла В. Папко [3].

У развіцці гістарыяграфіі, прысвечанай роду Радзівілаў, вылуча-
ецца шэраг абагульняючых гістарычных работ навукова-папулярна-
га характару, а таксама міждысцыплінарныя і трансдысцыплінарныя 
гістарычныя даследаванні. Да першых можна аднесці працы Э. Катлубая, 
Б. Таўрагінскага, С. Мацкевіча, Т. Навакоўскага і К. Стэмпніка [4–8]. У гэ-
тым рэчышчы можна разглядаць кнігу «Уладальнікі Старога Нясвіжа» 
А. Мяцельскага, якая карыстаецца шырокай папулярнасцю і вытрымала 
ўжо некалькі перавыданняў [9]. Таксама адзначым кнігу «Радзівілы герба 
Трубы» С. Гуржыньскага, В. Піўкоўскага, Т. Зяліньскай, І. Гралы і В. Урба-
няк, якая найбольш поўна разглядае гісторыю роду Радзівілаў і артыкулы 
польскага біяграфічнага слоўніка аб Радзівілах [10].

Што датычыцца непасрэдна генэзісу нясвіжскай ардынацыі Радзівілаў, 
то ўпер шыню дадзеныя пытанні былі актуалізаваны ў кнізе «Ардынацыі 
ў старой Польшчы» А. Меленя [11]. Фарміраванне нясвіжскай ардынацыі 
таксама разглядаліся ў шэрагу артыкулаў М. М. Сякерскага, манаграфія якога 
«Зямельныя ўладанні ў Вялікім Княстве Літоўскім: эканоміка князя Мікалая 
Хрыстафора Радзівіла» глыбока раскрывае прычыны з’яўлення велізарнага 
комплексу зямель Радзівілаў [12–14]. Латыфундыі Радзівілаў XV – першай 
паловы XVI ст. таксама прысвечаны даследаванні М. Мальчэўскай [15]. 
Гісторыю нясвіжскай ардынацыі князёў Радзівілаў ХІХ ст. разгля дае 
В. Папко [16]. Эканамічныя і гаспадарчыя аспекты гісторыі нясвіж скай 
ардынацыі ХІХ – пач. ХХ ст. даследуе В. Кахновіч [17; 18]. У 2014 г. на 
гіста рычным факультэце Беларускага дзяржаўнага ўніверсітэта была аба-
ронена дысертацыя А. Верамейчык «Нясвіжская ардынацыя Радзівілаў 
(1586–1814): фарміраванне тэрыторыі, адміністрацыйнае кіраванне і сацыя-
льна-эканамічнае развіццё», якая стала першай абагульняючай наву ковай 
працай аб нясвіжскай ардынацыі на рускай мове [19]. 

Палітыку Радзівілаў у адносінах да гараджан Нясвіжа закранаў 
А. Грыцкевіч у кнізе «Прыватнаўласніцкія гарады Беларусі ў ХVI–
XVIII стст.» [20]. Аб адносінах яўрэяў і хрысціян у нясвіжскай ардынацыі 
Радзівілаў піша В. Сабалеўская і А. Тэлер, а кніга апошняга «Грошы, улада 
і ўплыў у Літве XVIII ст.: яўрэі ў радзівілаўскіх маёнтках», з’яўляецца важ-
най не толькі ў кантэксце юдаікі, але і для разумення ролі яўрэяў у струк-
туры нясвіжскай ардынацыі XVIII стагоддзя [21; 22]. Адміністрацыя і што-
дзённае жыццё ў маёнтках Радзівілаў цікавіла У. Аўгустыняк, а каталіцкаму 
кліру, які ўдзельнічаў у выхаванні і адукацыі дзяцей ардынатаў, прысве-
чаны працы польскага гісторыка К. Стоек-Савіцкай [23–25]. Вывучэн-
нем масонскіх ложаў на тэрыторыі радзівілаўскіх уладанняў і ўдзелу ў іх 
радзівілаўскай адміністрацыі, урачоў і інш. займаецца В. Швед [26].

Сярод гісторыкаў мастацкай літаратуры неабходна вылучыць артыку-
лы і кнігі А. Сайкоўскага, Г. Барышава, Ж. Некрашэвіч-Кароткай, С. Ка-
валёва, Н. Русецкай, Б. Юдковяк, В. Клёцкінай, В. Арэшкі, якія вывучалі 
літаратурную і тэатральную творчасць Францішкі Уршулі Радзівіл і эвалю-

цыю музычнай і тэатральнай культуры ў Нясвіжы [27–36]. Аб музычнай спад-
чыне дванаццатага нясвіжскага ардыната Антонія Генрыха Радзівіла пісалі 
У. Скарабагатаў, З. Яхімецкі і В. Позьняк [37; 38]. Вялікі ўнёсак у даследа-
ванне гісторыі радзівілаўскай музыкі зрабіла доктар габілітаваны, ад’юнкт 
Інстытута музыказнаўства Варшаўскага ўніверсітэта І. Бянькоўска [39; 40]. 

А. Мальдзіс у кнізе «Беларусь у люстэрку мемуарнай літаратуры 
ХVIII ст.: нарысы быту і звычаяў» і Б. Крулікоўскі ў кнізе «Сярод сарматаў: 
Радзівілы і мэмуарысты» шмат у чым у рэчышчы гісторыі штодзённасці 
прадставілі карціну рэальнай мазаікі рознабаковага паўсядзённага жыцця 
нясвіжскіх ардынатаў і іх блізкіх [41; 42].

Сярод усіх эга-дакументаў Радзівілаў памерамі і храналагічнай даклад-
насцю вылучаецца дзённік нясвіжскага ардыната Міхала Казіміра Радзівіла 
Рыбанькі, падрыхтоўкай да публікацыі фрагментаў якога займаліся 
В. Арэшка і Е. Дыгдала [43; 44]. Неабходна таксама згадаць аб дзённіках 
падарожжаў, якія вялі нясвіжскія ардынаты. Аб ролі «перэгрынацыі» перша-
га нясвіжскага ардыната Мікалая Хрыстафора Радзівіла ў рускай літаратуры 
ХVII – пачатку ХVIII ст. пісала І. Фёдарава, а пра рэлігійныя ўяўленні 
і грамадска-палітычныя погляды князя на падставе тэксту перэгрынацыі 
С. Ганчарэнка [45–47]. Публікацыю дзённіка еўрапейскай перэгрынацыі 
восьмага нясвіжскага ардыната Караля Станіслава Радзівіла з сур’ёзным на-
вукова-даведачным апаратам прадставіў А. Кухарскі, а дзённік падарожжа 
сястры Пане Каханку Тэафіліі Мараўскай па Еўропе падрыхтаваў да вы-
дання Б. Рок [48; 49]. Пытанні замежнай адукацыі Радзівілаў пачатку ХVI – 
сярэдзіны XVII ст. разглядае М. Хахай [50].

Аналізам і публікацыяй карэспандэнцыі нясвіжскіх ардынатаў гісторыкі 
пачалі займацца яшчэ напрыканцы ХІХ – пачатку ХХ стст. (Е. Мыцельскі, 
Ч. Янкоўскі, К. Валішэўскі, А. Курпель і інш.) [51–54]. З апошніх прац на 
дадзеную тэматыку прыгадаем артыкулы Б. Манысь аб сямейных клопатах, 
адлюстраваных у лістах Ганны Радзівіл з Мыцельскіх да мужа – дзявята-
га нясвіжскага ардыната Міхала Казіміра Радзівіла Рыбанькі, А. Марыяні 
і Я. Баера аб яе французскай карэспандэнцыі пасля яго смерці і артыкулы 
Б. Рока пра ліставанні Тэафіліі з дому Радзівілаў (primo voto Мараўская, 
secundo voto Развадоўская) з адзінаццатым нясвіжскім ардынатам Дамінікам 
Радзівілам і інш. [55–59].

Важнай публікацыяй у рэчышчы гісторыі штодзённасці з’яўляецца вы-
данне рукапісу кухмістра нясвіжскага замка канца ХVII ст., падрыхтава-
нага Я. Думаноўскім і Р. Янкоўскім [60]. Дадзены твор з’яўляецца першай 
кулінарнай кнігай, напісанай на тэрыторыі Беларусі.

Тэстаменты жонак Радзівілаў у рэчышчы гісторыі магнацкай 
ментальнасці даследуе М. Александровіч-Шмулікоўска, а важную для 
Радзівілаў пахавальную культуру разглядаюць у сваіх артыкулах М. Ярчык 
і К. Стоек-Савіцка; пра стаўленне да смерці ў культуры Рэчы Паспалітай 
пісаў Б. Рок [61–64].

Шэраг знакавых прац аб сталіцы нясвіжскай ардынацыі напісаў 
Т. Бернатовіч, у якіх як мастацтвазнаўца, услед за польскім гісторыкам 
культуры Р. Афтаназы, звяртае ўвагу на гісторыка-культурнае і семан-
тычнае значэнне прасторы, сфармаванай ардынатамі ў Нясвіжы [65–67]. 
З каштоўнаснымі арыенцірамі і мастацкімі калекцыямі нясвіжскіх ардынатаў 
знаёмяць кнігі «Радзівілаўскі Нясвіж. Роспісы касцёла Божага Цела» В. Ба-
жэнавай і «Радзівілы. Нясвіж. Замак» Н. Высоцкай [68; 69]. Асобна трэба 
вылучыць выданне пад навуковай рэдакцыяй В. Бажэнавай факсімільнага 
альбома «Радзівілы. Альбом партрэтаў XVIII–XIX стагоддзяў» [70]. Акра-
мя гэтага, радзівілаўскім калекцыям і зборам цалкам прысвечаны сёмы вы-
пуск зборніка «Вяртанне» [71].

У рэчышчы палітычнай гісторыі працуе А. Малейка, які даследуе 
палітычную дзейнасць нясвіжскіх ардынатаў у гады праўлення Яна ІІІ Са-
бескага, і А. Мацук, які аналізуе палітычнае змаганне Радзівілаў з Сапегамі 
і іншымі магнатамі ВКЛ [72–74].

Сярод даследаванняў па гендэрнай і жаночай гісторыі вылучаецца 
кніга «Шляхцянкі ў сармацкім свеце» К. Стоек-Савіцкай [75]. Аб жонках 
нясвіжскіх ардынатаў пісаў Я. Петшак (аб жонцы сёмага нясвіжскага ар-
дыната Кацярыне Радзівіл з роду Сабескіх), В. Каркуцінская і Е. Дыгдала 
(аб жонцы восьмага нясвіжскага ардыната Ганне Радзівіл з роду Сангу-
шак), М. Ястржэмбска (аб жонцы адзінаццатага нясвіжскага ардыната 
Тэафіліі Радзівіл з роду Мараўскіх) і Г. Эрбэ (аб жонцы чатырнаццатага 
нясвіжскага ардыната Марыі-Дароце Радзівіл з роду Кастэлян) [76–80]. 
У кнігах прааналізаваныя сямейныя ўзаемаадносіны, гаспадарчая дзей-
насць і мецэнацтва жонак нясвіжскіх ардынатаў. Мецэнацтву Радзівілаў 
ад Сіроткі да Рыбанькі таксама прысвечана кніга А. Сайкоўскага [81]. 

Ваенныя пытанні гісторыі роду Радзівілаў – абароназдольнасць 
нясвіж скага замка і іншых фартэцый Радзівілаў у кантэксце Вялікага Кня-
ства Літоўскага – разглядае М. Волкаў у кнізе «Артылерыя Нясвіжскага 
замка» [82]. Аб фартыфікацыі нясвіжскага замка ў канцы XVI–XVIII cтст. 
пісаў таксама У. Пярвышын [83]. Ваенныя фарміраванні Радзівілаў у ка-
ронным войску апісвае польскі гісторык З. Хундэрт [84]. Дзейнасці 
нясвіжскіх ардынатаў як ваеначальнікаў прысвечаны артыкулы Т. Ця-
сельскага, К. Бабятыньскага, а артыкулы В. Арганісцяка і В. Ракуціса – 
розным пытанням гісторыі радзівілаўскай міліцыі [85–88].

Глыбокім даследчым узроўнем адрозніваюцца артыкулы беларускага 
гісторыка А. Латушкіна, які займаецца вывучэннем архіва Нясвіжскай 
ардынацыі [89]. Нясвіжскай ардынацкай бібліятэцы прысвечаны арты-
кулы П. Бухвальд-Пяльцовай, Н. Бярозкінай і С. Сіеса-Крышкоўскага 
[90–92]. Шэраг каталогаў былога радзівілаўскага кнігазбору выдадзе-
ны бібліятэкай РАН у Санкт-Пецярбургу, а таксама Цэнтральнай на-
вуковай бібліятэкай імя Якуба Коласа НАН Беларусі ў межах праекта 
«Радзівіліяна».

Неабходна таксама спыніцца на выданнях, якія ў значнай ступені прысве-
чаны радзівілаўскай тэматыцы. Гэта зборнікі канферэнцый, якія праводзіліся 
музеем-запаведнікам «Нясвіж», Замкавым комплексам «Мір», нясвіжскай 
цэнтральнай раённай бібліятэкай ім. Паўлюка Пранузы. Дзякуючы дзейнасці 
музея Замкавы комплекс «Мір» была выдадзена дапоўненая і перакладзеная 
на беларускую мову фундаментальная біяграфія першага нясвіжскага арды-
ната аўтарства польскага гісторыка Томаша Кэмпы [93]. Таксама цэлы шэраг 
аўтараў апублікаваў свае працы па гісторыі нясвіжскай ардынацыі на старон-
ках навуковага штогодніка музея-запаведніка «Нясвіж» «Acta аnniversaria».

Радзівілаўскай тэме быў прысвечаны цэлы шэраг канферэнцый, якія 
прайшлі ў апошнія гады на тэрыторыі Літвы («Kunigaikščiai Radvilos 
Garsiausia Lietuvos Didžiosios Kunigaikštystės didikų giminė», Vilnius, 2015), 
Беларусі («Жанчыны ў гісторыі роду Радзівілаў», Нясвіж, 2016), Польшчы 
(«Radziwiłłowie w służbie Marsa», Warszawa, 2015) і Украіны («Олика та 
Радзивілли в історії України, Польщі й Білорусі», Луцк, 2017).

У гістарычных даследаваннях, прысвечаных нясвіжскай ардынацыі ў апо-
шнія гады ўсё больш заўважаецца пераход да вывучэння паўсядзённага жыц-
ця «маленькага чалавека», які традыцыйна губляўся раней у гісторыі (арты-
кулы С. Рыбчонка, А. Скеп’ян, Л. Балайшыце) [94–96]. Разам з тым частка 
гісторыкаў не перастае факусавацца на войнах, вялікіх прадстаўніках роду, 
і палітыцы, якія былі здаўна галоўным аб’ектам гістарыяграфіі, аднак вызна-
чаецца напрамак міждысцыплінарнасці (шырока выкарыстоўваюцца спецы-
яльныя гістарычныя дысцыпліны). Адбываецца пабудова глабальнай сістэмы 
даследаванняў без строгіх межаў паміж дысцыплінамі гістарычнага пазнання.

ПОДРЯДНЫЙ СПОСОБ КАК ФОРМА ОРГАНИЗАЦИИ 
СТРОИТЕЛЬСТВА ПРАВОСЛАВНЫХ ХРАМОВ  
В ГРОДНЕНСКОЙ ГУБЕРНИИ ВО ВТОРОЙ ПОЛОВИНЕ  
XIX ВЕКА

CONTRACT METHOD AS A FORM OF MANAGEMENT  
IN CONSTRACTION OF ORTHODOX CHURCHES 
IN THE GRODNO PROVINCE IN THE SECOND HALF  
OF THE XIX CENTURY

В статье раскрывается технология подрядного способа строительства православ-
ных храмов в Гродненской губернии во второй половине XIX века.

